
Inatsisartunut ilaasortaq Anthon Frederiksen, Partii Naleraq 
Inatsisartut 
/UANI 

 

§ 37 naapertorlugu apeqqut nr. 231-mut akissut 

Asasara Anthon Frederiksen 

Realkreditlån-it pillugit Naalakkersuisunut apeqqutinik arlalinnik 5. September 

nassiussisimavutit. Namminersorlutik Oqartussani aamma Namminersorlutik 

Oqartussat suliffeqarfiutaanni aamma aktiaatileqatigiiffiutaani realkreditlånit 

pillugit apeqqutinnut qujavunga.  

Oqaatigisinnaavara, Namminersorlutik Oqartussat imaluunniit Namminersorlutik 

Oqartussat suliffeqarfiutaat Nukissiorfiit, Mittarfeqarfiit aamma Asiaq 

relakreditlån-eqanngimmata. Namminersorlutik Oqartussat suliffeqarfiutaat 

inatsisitigut Nunatta Karsianut ilaapput taamaattumillu nammineerlutik 

taarsigassarsisinnaanatik, ilisimaneqartutullu Nunatta Karsia Nordisk 

Investeringsbank-imi taamaallaat taarsigassarsinikuuvoq.  

Naalakkersuisut akiitsunik aqutsinermut politikkiannut ilaavoq, 

namminersorlutik oqartussat aktiaatileqatigiiffiutaasa akiitsui pillugit 

paasissutissanik katersisoqartarnissaa. Aktiaatileqatigiiffiit ataasiakkaat 

siulersuisuisa qullersaqarfiisalu, aktiaatileqatigiiffiit pillugit inatsimmi 

aalajangersakkat naapertorlugit suliassat taakku isumagisarpaat.  

Kisianni aktiaatileqatigiiffiit namminersorlutik oqartussanit pigineqartut akiitsui 

katitikkat pillugit Namminersorlutik Oqartussat paasissutissanik katersineq 

ajorput. Kisiannili suliffeqarfiit taakku ukiumoortumik naatsorsuutai 

najoqqutassallu allat tunngavigalugit suliffeqarfiit akiitsui tamarmiusut 

tamakkerlugit isigineqarsinnaapput, paasissutissat taakku Naalakkersuisut 

Aningaasaqarnikkut ingerlatsineq pillugu Nalunaarusiaanni eqikkarlugit 

aammalu aningaasanut inatsisissatut siunnersuummut oqaaseqaatini 

nalinginnaasuni saqqummiunneqartarput. Aktiaatileqatigiiffiit Namminersorlutik 

Oqartussanit pigineqartut 2015-ip naanerani ilanngaaseereernani ernialinnik 

akiitsui katillugit 3.963 mio. kr.-iupput, taakku 2017-imut Aningaasanut 

Inatsisissatut Siunnersuummut oqaaseqaatini nalinginnaasuni 

takuneqarsinnaapput. Suliffeqarfiilli aningaasaataat atoriaannaat 1,276 mio. kr.-

upput, taamaasilluni ilanngaaseereerluni ernialinnik akiitsut katillugit 2.687 mio. 

kr.-usimallutik.   

Nalilerneqarporli, suliffeqarfiit namminersorlutik oqartussanit pigineqartut, Illuut 

A/S eqqaassanngikkaanni, annikitsuinnarmik realkreditlån-inik 

taarsigassarsisarmata. Illuut A/S 85 mio. kr.-inik realkreditlån-eqarpoq 3 pct.-it 

ataallugit erniaqartumik.  Nalilerneqarpoq, taarsigassarsiat taakku erniai ima 

appasitsigimmata, taarsigassarsiat erniareriigaanik allanngortitsinissaq, 

allanngortitsinermullu atasunik aningaasartuuteqarnerup kinguneranik 

annertuumik iluaqutaanavianngitsoq.  

 

Inussiarnersumik inuulluaqqusillunga 

Med venlig hilsen 

 

 

Randi V. Evaldsen 


